
Svasti Garbhavinayaka Ashtakam

ಸ್ವಸ್ತಿಗರ್ಭವಿನಾಯಕಾಷ್ಟಕಂ

(ಸಂತಾನಗೋಪಾಲಶರ್ಮಕೃತಂ)
ಶ್ರೀಪತಿಪ್ರಿಯಭಾಗಿನೇಯಮುಮಾಸುತಂ ಶಿವನಂದನಂ
ಭಕ್ತವತ್ಸಲಮಪ್ರಮೇಯಮನಾದಿಮಂತವಿವರ್ಜಿತಂ .

ಸರ್ವಲೋಕಹಿತಂಕರಂ ನಮತಾಮಭೀಷ್ಟದಮುತ್ತಮಂ
ಸ್ವಸ್ತಿಗರ್ಭವಿನಾಯಕಂ ಪ್ರಣಮಾಮಿ ಷಣ್ಮುಖಸೋದರಂ ..೧..

ಆಖುವಾಹನಮಂಬಿಕಾಸುತಮಪ್ರಮೇಯಗುಣೋಜ್ಜ್ವಲಂ
ಸರ್ವಸಿದ್ಧಿದಮೀಶಪುತ್ರಮಚಿಂತ್ಯಪುಣ್ಯಫಲಪ್ರದಂ .

ನಾರದಾದಿಮುನೀಂದ್ರಷಟ್ಪದಸೇವಿತಾಂಘ್ರಿಸರೋರುಹಂ
ಸ್ವಸ್ತಿಗರ್ಭವಿನಾಯಕಂ ಪ್ರಣಮಾಮಿ ಶಂಕರನಂದನಂ ..೨..

ದೃಪ್ತಮುಗ್ಧಶಠಾದಿ ದುಸ್ತ್ಯಜವಿಘ್ನಕಾರಣವಾರಣಂ
ಸಚ್ಚರಿತ್ರವಿಚಿತ್ರದುಸ್ತ್ಯಜವಿಘ್ನವಾರಣವಾರಣಂ .

ವಾಸವಾದಿ ಸುರಾಸುರೈರನಿಶಂ ಪ್ರಪೂಜಿತವಿಗ್ರಹಂ
ಸ್ವಸ್ತಿಗರ್ಭವಿನಾಯಕಂ ಪ್ರಣಮಾಮಿ ಲೋಕಹಿತಂಕರಂ ..೩..

ಸರ್ವರೋಗಹರಂ ಹರಾತ್ಮಜಮಂಬುಜಾಸನಪೂಜಿತಂ
ಭಕ್ತವತ್ಸಲಮಗ್ರದಿಕ್ಪರಿಪಾಲಕಂ ತ್ರಿಶಿರಃಪುರೇ .

ನಂದಿವಂದಿತಮಿಂದುಭೂಷಣಮಿಂದಿರಾರಮಣಪ್ರಿಯಂ
ಸ್ವಸ್ತಿಗರ್ಭವಿನಾಯಕಂ ಪ್ರಣಮಾಮಿ ಸರ್ವಸುಖಪ್ರದಂ ..೪..

ಶಾಸ್ತೃ ನಂದಿಸದಾಶಿವೇಂದ್ರ ನರಾನನಾದಿವಿನಾಯಕೈಃ
ವೇದಮಾತೃ ಜಗದ್ಗುರೂತಮ ಶಂಕರಾದಿಭಿರೇವ ಚ .

ಸ್ಕಂದಮಾರುತಿದಕ್ಷಿಣಾಸ್ಯ ನವಗ್ರಹೈರಪಿ ದುರ್ಗಯಾ
ಸರ್ವತಃ ಪರಿವಾರಿತೋಽಯಮತೀವ ಚಾರು ವಿರಾಜತೇ ..೫..

ವೇದಪಾರಗತೈರಭಿಷ್ಟುತಮನ್ವಹಂ ನಿಜಸನ್ನಿಧೌ
ವೇದಮೂರ್ತಿಮಮೋಘಭಾಗ್ಯದಮಾದಿಮಾದಿ ಗಜಾನನಂ .

ವೇದಶಾಸ್ತ್ರ ಪುರಾಣಪಂಡಿತಮಂಡಿತಪ್ರಿಯ ಸನ್ನಿಧಿಂ
ವೇದ ಕೋನ್ವಿಮಮುತ್ತಮೋತ್ತಮದೈವತಂ ಕಲಿನಾಶನಂ ..೬..

ತ್ರೈಶಿರಃ ಪುರಮಾತೃಭೂತಶಿವಾಲಯಂ ಪರಿಪಾಲಯನ್

ಸ್ವಸ್ತಿಗರ್ಭವಿನಾಯಕಾಷ್ಟಕಂ

ಪೂರ್ವದಿಕ್ಸ್ಥಿತ ಏಷ ನೂನಮಪೂರ್ವಸುಂದರವಿಗ್ರಹಃ .
ಸ್ವಸ್ತಿಗರ್ಭವಿನಾಯಕೋಽಯಮುಪಾಸ್ಯತಾಮನು ಸೇವ್ಯತಾಂ
ಪ್ರಾಪ್ತುಮಾಯುರರೋಗತಾಮತುಲಂಯಶೋಽಖಿಲ ಸಂಪದಃ ..೭..

ಲಡ್ಡುಕೈ ರುಚಿರೈರತಿಪ್ರಿಯಮೋದಕೈಸ್ಸರಸೈರ್ನವೈಃ
ಇಕ್ಷುಖಂಡ ಕಪಿತ್ಥದಾಡಿಮನಾರಿಕೇಲ ಫಲೈರಪಿ .

ಏಕವಿಂಶತಿ ಸಂಖ್ಯಯಾ ಕೃತವಂದನೈರಪಿ ತೋಷಿತಃ
ಸ್ವಸ್ತಿಗರ್ಭವಿನಾಯಕೋ ವಿದಧಾತಿ ನಃ ಶುಭಮಂಗಲಂ ..೮..

ಇತಿ ಸಂತಾನಗೋಪಾಲಶರ್ಮಕೃತಂ ಸ್ವಸ್ತಿಗರ್ಭವಿನಾಯಕಾಷ್ಟಕಂ ಸಂಪೂರ್ಣಂ .

